
	
	DIDIM-PITONDRANA LAHARANA FAHA-161/2000 tamin’ny 6 janoary 2000
Mikasika ny vola aloa amin’ny fisoratana ao amin’ny rejisitry ny varotra sy ny sosaiety ary ny modelin’ny fanambarana (idem)

 And. 1 - Faritana araka ny fepetra voalazan’ny andininy manaraka etoana ny tamby fanome ny mpiraki-draharahan’ny tribonaly momba ny varotra sy ny vola azon’izy ireo raisina ho fampandehanana ny sampan-draharaha.

And. 2 - Ireo tamby fanome sy ireo vola fandoa ireo izay antsoina hoe saram-piraketan-draharaha dia ferana ao amin’ny tabilao atovana ity didim-pitondrana ity. 

Izany dia mahafaoka ny fanaramana momba ny asa rehetra, fikarakarana, faharisihana ary koa ny fombafomba mifandraika amin’ny taratasy atao na ny paika arahina nampiasaina afa-tsy ny saran’ny paositra, telegrafy sy telefaonina izay onerana amin’ny mpiraki-draharaha amin’ny sandany marina na dia eo aza ny fepetra manokana voatondro ao amin’ny tovana.

Ny antsasak’ireo sara ireo ahay, noraisina ho toy ny vola fandoa, dia tsy maintsy atokana fotsiny ihany ho amin’ny fitaovana ho fampandehanana ny sampan-draharaha sy ho fanaovana  ny avobidy ilaina.

And. 3 - Ny sara voafetra ho an’ny taratasy tsirairay, fombafomba na paika arahina dia mitovy na amin’ny habetsahan’ny tatao fototra, na amin’ny songatombo na jotsotombon’izany.

Io tatao fototra io dia ferana ho 1 000 ia.
 And. 4  -  Ny sara nokajiana avy amin’ny vola voafetra ao anatin’ny sora-panjakana ka natao hanaramana ny fanaovana taratasy sasantsasany, fombafomba ary faharisiana voalaza ao amin’ny tovana II sy III dia ferana toy izao :
- raha toa io vola io ka ambanin’ny 16 000 tatao fototra, io sara io dia 7 tatao fototra ;
- raha toa io vola io ka mihoatra ny 16 000 tatao fototra, io sara io dia 31 tatao fototra. 
 And. 5 - Ny sara isan’ampahany voalaza ao amin’ny tovana II dia kajiana amin’ny isan-jaton’ny vola voafaritra ao amin’ny soratra.
 And. 6 - Ahena ho antsasany ny saram-piraketan-draharaha ho an’ny kopia voamarina fa mitovy nangatahan’ny fahefana ara-pitsarana.
 And. 7 - Ny mpiraki-draharahan’ny tribonaly momba ny varotra dia afaka manome ho fampahafantarana fotsiny ihany kopia vita fampitahana izay sady tsy misy sonia na fitomboka na fanamarinana fa mifanaraka amin’ny taratasy firaketana isan-karazany napetraka ao amin’ny firaketan-draharaha ka azo anomezana kopia ho fampahafantarana ho an’izay mangataka izany.
 And. 8 - Tsy misy mihitsy sarany aloa :
1° Momba ny fanamarihana tsotra atao amin’ny rejisitra, sora-panjakana sy taratasy firaketana tehirizina ao amin’ny firaketan-draharaha na nataony araka ny singan-taratasy nomena ;
2° Momba ny fanatontosana ny adaidy aman’andraikitra tsy maintsy ataon’ny mpiraki-draharaha noho ny asa ao amin’ny firaketan-draharaha, ho fitandroana ny filaminam-bahoaka na ny fitondran-draharaha ara-pitsarana.
 
And. 9 - Ny mpiraki-draharaha any amin’ny tribonaly momba ny varotra dia tsy maintsy, fa raha tsy izany dia iharan’ny sazy ara-pitsipi-pifehezana, manoratra eo amin’ny taratasy firaketana tsirairay nomen’izy ireo ho an’izay olona nangataka izany taminy, ny antsipirian’ny vola noraisina na inona na inona antony ho fampiharana izao didim-pitondrana izao.
 And. 10 - Ny mpiraki-draharaha any amin’ny tribonaly momba ny varotra dia tsy maintsy, fa raha tsy izany dia iharan’ny sazy ara-pitsipi-pifehezana, manome ny andaniny sy ankilany na dia tsy mitaky izany aza ireo, ny na ireo kaonty amin’ny antsipiriany mikasika ny vola izay tsy maintsy aloany na inona na inona antony.
Ny kaonty isanisany dia manondro mazava ho an’ ny fombafomba tsirairay ny sara voalazan’izao didim-pitondrana izao.
 And. 11 - Ny mpiraki-draharaha dia manoratra ao amin’ny rejisitra ny sara noraisina manaraka ny vaninandro nanaovany ny soratra na ny fombafomba na amin’ny fanaovana kopia, ary ny vola rehetra nomena azy ireo noho ny asa aman-draharahany.
 And. 12 -  Ny fanefam-bola rehetra ataon’ny mpiraki-draharaha na noraisiny dia raketina an-tsoratra isan’andro isan’andro araka ny laharam-pahatongavany ao aminn’y rejisitra tazonina isan’andro izay mety misy tsanganana fizarazarana.
 And. 13 - Ny fandrotsaham-bola atao lelavola ao amin’ny tahirin’ny firaketan-draharaha dia tsy maintsy anomezana tapakila. 
Izay rehetra taratasy misy ny lahatsoratry ny firaketan-draharahan’ny tribonaly momba ny varotra dia ahitana ny fanondroana ny laharan’ny kaontin’ny mpiraki-draharaha any amin’ny banky. 
 And. 14 - Ny mpiraki-draharaha any amin’ny tribonaly momba ny varotra dia afaka, alohan’ny hikarakarana ny taratasy miankina amin’ny raharahany, mitaky amin’ny andaniny mila ny taratasy na fombafomba, tahiry fanao an-tratra ampy hanefana ny sara sy ny vola tsy maintsy aloa mifanandrify amin’izany taratasy na fombafomba izany.
 Art. 15 - Ny mpiraki-draharaha dia tsy maintsy mampiseho ny kaonty mamintina ny vola voaray ho toy ny vola fandoa sy ny fanokanana izany ho fampandehanana ny sampan-draharaha (fividianana ny zavatra fampiasa andavanandro, fampiasam-bola hamokarana, fanavotam-bidy ny fitaovana…)
 Art. 16 - Ny tonia mpampanoa na ny mpampanoa lalàna no manamarina, isaky izay heveriny fa ilaina izany, ny rejisitra sy ny taratasy firaketana na inona na inona karazany any amin’ireo firaketan-draharaha ao amin’ny fari-piadidiany. Raha toa ka misy ny fandikan-dalàna, dia manao tatitra momba izany any amin’ny Minisitry ny Fitsarana izy ireo mba handraisany izay fepetra rehetra momba ilay nanao ny fandikan-dalàna ;
Ampahafantarina izany ny filohan’ny tribonaly momba ny varotra. Afaka mampanao fanamarinana mitovy amin’izany koa izy.
 
Art. 17 - Tsy azon’ny mpiraki-draharaha momba ny varotra atao ny mitaky na mandray mikasika ny soratra voalaza ao amin’ny filazana ny vola aloa atovana izao didim-pitondrana izao tamby ambonin’izay voafaritra, fa raha tsy izany dia hamerina ny vola mihoatra noraisiny izy ireo ary izany dia tsy misakana ny fanenjehana ara-pitsipi-pifehezana sy famaizana.
 
Art. 18 - Misy peta-drindrina, apetaka mazava tsara any amin’ny toerana isanisany misy ny firaketan-draharaha azon’ny besinimaro aleha, tsy maintsy mampahafantatra fa izao filazana ny vola aloa izao dia azon’izay rehetra mangataka izany jerena.
 
Art. 19 - Izao didim-pitondrana izao dia ampiharina amin’ireo soratra natao na amin’ireo fombafomba notanterahina manomboka ny andro mampanan-kery azy.
 
Art. 20 - Ny fanambarana ao amin’ny rejisitry ny varotra sy ny sosaiety dia tsy maintsy atao amin’ny taratasy vita pirinty mifanaraka amin’ny modely voalaza ao amin’ity tovana IV.
Art. 21 - Foanana ny pepetra rehetra mifanohitra amin’izay voalazan’izao didim-pitondrana izao ka indrindra :
- ny didim-pitondrana tamin’ny 16 septambra 1929 mamaritra ny fepetra fampiharana ny didim-panjakana tamin’ny 29 septambra 1928 ;
- ny didim-pitondrana tamin’ny 15 febroary 1955 mamaritra ny endriky ny rejisitry ny varotra, ny karama omena ny mpiraki-draharaha ary ny fepetra rehetra ilaina ho fanatanterahana ny didim-panjakana tamin’ny 20 jolay 1939 (Gazetim-panjakana tamin’ny 26 febroary 1955 pejy 550)


 
